
Na osnovu člana 78. Zakona o budžetima u Federaciji Bosne i Hercegovine (“Sl.novine Federacije BiH”, broj: 102/13, 9/14, 13/14, 8/15, 91/15, 102/15 i 104/16), a u skladu sa Računovodstvenim politikama za budžetske korisnike i Trezor („Službeni glasnik Unsko-sanskog kantona“, br:3/17), te Uputstvom o izvršavanju budžeta sa Jedinstvenog računa Trezora, broj: 04-14-3795/2017 od 10.10.2017. godine, ministrica Ministarstva finansija Unsko-sanskog kantona, donosi:
UPUTSTVO

O PRIKUPLJANJU, EVIDENTIRANJU I RASPOLAGANJU VLASTITIM PRIHODIMA OD STRANE BUDŽETSKIH KORISNIKA
DIO I-OSNOVNE ODREDBE

Član 1.

Predmet

Ovim uputstvom utvrđuje se način prikupljanja, evidentiranja, raspolaganja vlastitim prihodima od strane budžetskih korisnika i postupaka povrata više ili pogrešno uplaćenih vlastitih prihoda.

Odredbe ovog Uputstva odnose se na korisnike Budžeta Unsko-sanskog kantona ( u daljem tekstu: budžetski korisnik) i na Ministarstvo finansija Unsko-sanskog kantona ( u daljem tekstu: Ministarstvo finansija).
Član 2.

Vlastiti prihodi
Pod vlastitim prihodima podrazumijevaju se prihodi koje budžetski korisnici ostvare obavljanjem osnovne djelatnosti i  ostalih poslova budžetskih korisnika na tržištu.
Vrste vlastitih prihoda utvrđene su  Uredbom o vrsti vlastitih prihoda i načinu i rokovima raspodjele, broj: 03-017-451/2016 od 29.12.2016. godine („Službeni glasnik Unsko-sankog kantona“, broj: 1/17).
DIO II-PRIKUPLJANJE VLASTITIH PRIHODA

Član 3.

Način uplate
Vlastiti prihodi uplaćuju se na depozitni račun za javne prihode Unsko-sanskog kantona, koji je sastavni dio Jedinstvenog računa Trezora ( u daljem tekstu: JRT) u skladu sa Pravilnikom o načinu uplate javnih prihoda budžeta i vanbudžetskih fondova na teritoriji Federacije Bosne i Hercegovine („Službene novine Federacije BiH“, br. 33/16, 89/16, 9/17, 33/17 i 67/17).
DIO III-EVIDENTIRANJE VLASTITIH PRIHODA

Član 4.

Evidentiranje vlastitih prihoda
Svi budžetski korisnici obavezni su sve transakcije po osnovu vlastitih prihoda evidentirati u pomoćnim knjigama i u Glavnoj knjizi Trezora.

Podaci o evidencijama u pomoćnim knjigama budžetskih korisnika, moraju biti usklađeni sa podacima u Glavnoj knjizi Trezora.

Evidentiranje transakcija po osnovu vlastitih prihoda u pomoćnim knjigama mora se vršiti u skladu sa Uputstvom o izvršavanju budžeta sa Jedinstvenog računa Trezora, broj: 04-14-3795/2017 od 10.10.2017. godine i Računovodstvenim politikama za budžetske korisnike i Trezor, broj: 04-14-897-1/17 od 24.01.2017. godine („Službeni glasnik Unsko-sanskog kantona“, broj: 3/17).
Budžetski korisnici koji, u izuzetnim slučajevima, naplatu vlastitih prihoda izvrše u gotovini, dužni su iste evidentirati u blagajničkom dnevniku i uplatiti na JRT najkasnije naredni dan po prijemu.

Prilikom ispostavljanja fakture, budžetski korisnik je dužan navesti elemente koje je uplatilac obavezan unijeti u nalogu za plaćanje.

Na nalogu za plaćanje obavezno se u dijelu „
SAMO ZA JAVNE PRIHODE“ popunjavaju slijedeći podaci:
-broj poreznog obveznika, porezni period, šifra općine

-budžetska organizacija-unosi se organizacioni kod budžetskog korisnika (sedam cifara-ispustiti petu cifru, npr. za JU Pedagoški fakultet 1805004),
-vrsta prihoda – unosi se konto 722631- „Vlastiti prihodi“, kako bi se obezbjedili elementi za knjiženje u Glavnoj knjizi Trezora.
Član 5.

Praćenje naplate vlastitih prihoda
Budžetski korisnici su dužni da redovno i svakodnevno prate dospjelost i naplatu vlastitih prihoda i da poduzimaju sve mjere za njihovu naplatu podrazumijevajući i eventualno utuženje kupca.
Ministarstvo finansija će mjesečno budžetskim korisnicima dostavljati izvještaj o uplaćenim vlastitim prihodima, a po potrebi i češće.
Budžetski korisnik je dužan svaku pogrešnu uplatu vlastitog prihoda prijaviti Ministarstvu finansija.
Član 6.

Obavezno knjiženje vlastitih prihoda
Trezor je obavezan po prijemu izvoda banke, na kojem je evidentirana uplata vlastitog prihoda za određenog budžetskog korisnika, izvršiti knjiženje te uplate u Glavnoj knjizi Trezora.

Budžetski korisnici na osnovu mjesečnog izvještaja o uplaćenim vlastitim prihodima obavezni su najkasnije u roku od 7 dana zatvoriti naplaćena potraživanja u svojim pomoćnim knjigama i u Glavnoj knjizi Trezora.

 Član 7.

Vlastiti prihodi budžetskih korisnika, obveznika PDV-a
Budžetski korisnici koji su obveznici PDV-a, dužni su voditi posebne pomoćne knjige: Knjigu ulaznih faktura (KUF) i knjigu izlaznih faktura (KIF), u skladu sa odredbama Zakona o porezu na dodanu vrijednost („Službeni glasnik Bosne i Hercegovine“, br: 9/05, 35/05 i 100/08).

Prilikom izrade budžeta budžetski korisnici koji su obveznici PDV-a obavezni su planirati i rashode po osnovu izlaznog PDV-a.

DIO IV – RASPOLAGANJE VLASTITIM PRIHODIMA
Član 8.

Podnošenje zahtjeva za korištenje vlastitih prihoda
Prihode iz člana 2. Ovog uputstva, budžetski korisnici mogu koristiti po izvršenoj uplati na depozitni račun za javne prihode Unsko-sanskog kantona i podnošenjem pismenog zahtjeva.
Pismeni zahtjev podnosi se putem resornog ministarstva, Ministarstvu finansija za odobravanje raspoloživih sredstava u mjesečnom operativnom budžetu.

Zahtjev mora sadržavati obrazloženje o vrsti naplaćenih vlastitih prihoda, kao i podatke o vrsti i iznosu rashoda koji se podmiruju iz tih prihoda. 
Korištenje sredstava iz stava 1.ovog člana vršit će se u skladu sa odobrenim budžetom za fiskalnu godinu.

DIO V – KNJIŽENJE RASHODA IZ OSTVARENIH VLASTITIH PRIHODA

Član 9.

Način knjiženja vlastitih prihoda
Knjiženja rashoda po osnovu vlastitih prihoda vrši se tako da se u modulu AP, prilikom unosa fakture, odobri analitički konto iz klase 6 ili 8, s tim što se kod knjiženja u flex polje obavezno unosi oznaka „PROJEKTA“ od 7 oznaka „1330001“.
U cilju obezbjeđenja prioriteta kod trošenja vlastitih prihoda, za ova plaćanja u Trezoru se za svaku godinu otvara posebna grupa za plaćanje koja se obavezno unosi kod unosa fakture.
Budžetski korisnici su dužni da prilikom popunjavanja obrazaca za unos u ISFU (Informacioni sistem finansijskog upravljanja) uz dokaz da je izvršena uplata vlastitog prihoda, obavezno unose oznaku „PROJEKTA“ za vlastite prihode i grupe za plaćanje iz vlastitih prihoda. Troškove iz vlastitih prihoda dostavljene na realizaciju na propisanim obrascima u Operativne jedinice na knjiženje, bez dokumentacije iz člana 8. ovog uputstva, referenti zaduženi za unos u sistem ISFU dužni su vratiti korisniku radi dopune.
Budžetski korisnici su dužni da redovno prate, putem izvještaja, ostvarene rashode i izdatke po osnovu vlastitih prihoda do visine operativnog budžeta.

DIO VI – POVRAT ILI PREKNJIŽENJE POGREŠNO ILI VIŠE UPLAĆENIH 
                VLASTITIH PRIHODA

Član 10.

Definisanje pogrešno ili više uplaćenih vlastitih prihoda
Pogrešno uplaćenim vlastitim  prihodom smatra se uplata koja nije izvršena na način propisan Pravilnikom o načinu uplate javnih prihoda budžeta i vanbudžetskih fondova na teritoriji Federacije Bosne i Hercegovine.

Više uplaćenim vlastitim prihodom smatra se uplata koja je evidentirana na JRT u većem iznosu od utvrđene obaveze.
Više uplaćenim vlastitim prihodom smatra se i primljena uplata za radnju ili uslugu koja nije izvršena.

Član 11.

Podnošenje zahtjeva za povrat pogrešno ili više uplaćenih vlastitih prihoda
Postupak povrata više ili pogrešno uplaćenog vlastitog prihoda pokreće se na osnovu zahtjeva uplatioca.

Zahtjev za povrat sa dokazima o uplati (kopija uplatnice) uplatilac podnosi budžetskom korisniku koji je prihod ostvario.

Budžetski korisnik će, na osnovu primljenog zahtjeva i uvidom  u svoju evidenciju uplaćenih vlastitih prihoda potvrditi pravo na povrat, te od Ministarstva finansija, zatražiti da se izvrši povrat više ili pogrešno uplaćenog vlastitog prihoda.
Član 12.

Izrada rješenja o povratu pogrešno ili više uplaćenih vlastitih prihoda
Ministarstvo finansija na osnovu primljene dokumentacije od budžetskih korisnika i na osnovu službene evidencije uplaćenih prihoda rješenjem odobrava povrat pogrešno ili više uplaćenih vlastitih prihoda sa JRT.

Povrat više ili pogrešno uplaćenih vlastitih prihoda koji su uplaćeni u tekućoj fiskalnoj godini vrši se sa depozitnog računa iz tekućeg priliva, a povrat pogrešno ili više uplaćenih vlastitih prihoda koji su uplaćeni u prošlim godinama vrši se sa transakcijskog računa, na teret vlastitih prihoda budžetskog korisnika kojem je prihod pogrešno ili više uplaćen.

Povrat sredstava iz prethodnog stava se vrši na osnovu rješenja o odobravanju povrata na račun uplatioca.

Ministarstvo finansija, na osnovu rješenja iz stava 1. ovog člana će za odobreni iznos povrata vlastitog prihoda umanjiti raspoloživa sredstva budžetskog korisnika.
Član 13.

Način knjiženja izvršenog povrata vlastitih prihoda
Sektor za Trezor na osnovu rješenja o odobrenom povratu i Obrasca 3.-Nalog za knjiženje u Glavnoj knjizi Trezora vrši preknjižavanje odobrenog iznosa za povrat sa budžetskog korisnika kome je vlastiti prihod uplaćen na budžetsku oznaku 99999999-Budžet Kantona.

Ministarstvo finansija obavještava budžetskog korisnika i uplatioca o izvršenom povratu.

DIO VII  –PREKNJIŽENJE POGREŠNO ILI VIŠE UPLAĆENIH VLASTITIH PRIHODA

Član 14.

Podnošenje zahtjeva za preknjiženje pogrešno uplaćenih vlastitih prihoda
Vlastiti prihodi koji su uplaćeni na depozitni račun Kantona, na pogrešnu budžetsku organizaciju ili bez upisane budžetske organizacije mogu se preknjižiti na ispravnu budžetsku organizaciju, odnosno u korist budžetskog korisnika koji je prihod ostvario.
Zahtjev za preknjiženje pogrešno uplaćenog vlastitog prihoda može podnijeti budžetski korisnik koji je prihod ostvario, budžetski korisnik na čiju budžetsku organizaciju je vlastiti prihod pogrešno uplaćen ili uplatioc koji je izvršio pogrešnu uplatu.
Odsjek za računovodstvo i izvještavanje u Ministarstvu finansija  Obrascem broj 3. iz raspoloživih sredstava budžetskog korisnika vrši preknjiženje vlastitog prihoda u Glavnoj knjizi Trezora, o čemu obavještava podnosioca.
Član 15.

Slučajevi kada se ne može vršiti preknjiženje pogrešno uplaćenih vlastitih prihoda
Ministarstvo finansija ne može vršiti preknjižavanje sredstava ako je uplata izvršena na transakcijski račun Kantona.
Ako je uplata vlastitog prihoda izvršena na transakcijski račun Kantona, provodi se postupak povrata pogrešno uplaćenog prihoda kako je utvrđeno članom 11. i 12. ovog uputstva, s tim da je uplatilac dužan da izvrši ispravnu uplatu vlastitog prihoda, a sa zahtjevom traži povrat pogrešno uplaćenih sredstava.
Budžetski korisnik može tražiti preknjiženje vlastitih prihoda samo za uplate izvršene u tekućoj fiskalnoj godini i to najkasnije do 31. januara naredne godine.

DIO VIII  –ZAVRŠNE ODREDBE 

Član 16.

Stupanje na snagu
Stupanjem na snagu ovog Uputstva prestaje da važi Uputstvo o prikupljanju, evidentiranju i raspolaganju vlastitim prihodima od strane budžetskih korisnika, broj: 04-02-12493-1/10 od 23.12.2010. godine.

Ovo Uputstvo stupa na snagu danom donošenja, i objavit će se u „Službenom glasniku Unsko-saskog kantona“.

Broj: 04-4086/17                                                                                M I N I S T R I C A 
Bihać, 27.10.2017.                                                                              ________________                                                                           

                                                                                                     Zlatka Šepić
